Сарман районы Җәлил икенче урта гомумбелем бирү мәктәбенең 
югары категорияле татар теле, әдәбияты, тарих укытучысы 
Газизова Әлфия Илсур кызы
Тема:              Рәссам Ф.Халиковның “Сөембикәнең Казан белән хушлашуы”
                        дигән картинасы буенча сочинение язуга әзерлек
Максат:          Рәссам турында мәгълүмат бирү; Сөембикә ханбикә турында 

                        белгәннәрен искә төшерү, сынлы сәнгатьтә һәм әдәбиятта  Сө-

                        ембикә образына булган игътибар турында фикер алышу;
                        күргән һәм ишеткәнне логик эзлеклелек белән дөрес һәм матур 

                        итеп яза белүләренә ирешү;      
                        эстетик зәвык һәм халкыбызның бөек үткәне белән горурлану
                         хисләре тәрбияләү.          
Җиһазлау:     Рәссам портреты, картинаның фоторепродукциясе, 
                       “Сөембикә ханбикә” җыентыгы, 
                      “Сөембикә” журналының аерым саннары: 

                        2003-№10, 2006-№8-9, 2007-№3;
                       “Мәдәни җомга” газетасы, 14.04.06.; 

                        проектор, рәсемнәр.   
Алдан әзерлек эшләре: рәссам Ф.Халиков турында мәгълүмат тупларга;

                         Сөембикә турында өстәмә материал алып килергә.
                                         Дәреснең барышы:         
I. Оештыру өлеше. Уңайлы психологик халәт тудыру.
II. Актуальләштерү.

Укытучы сүзе:

– Укучылар,  бүгенге дәрестә без татар халкының бөек үткәне, фаҗигале көннәре һәм һәр татарга якын булган ханбикәбез Сөембикә турында сөйләшербез. Кайчан яшәгән ул? Тарихыбызга кереп калырлык ниләр эшләгән? Әйдәгез, шул турыда сөйләшик әле. Сез аның турында ниләр беләсез?

Җаваплар:

– Сөембикә 16 нчы гасырда яшәгән, Казан ханлыгының патшабикәсе булган.

– Ул Йосыф морза кызы булган, аны Казан ханы Җангалигә кияүгә биргәннәр.

Укытучы: Дөрес, укучылар. Сөембикә бер үк вакытта бөек тә, фаҗигале дә шәхес. Ул бер генә гасыр яшәп калган Казан ханлыгының чәчәк ату символы да, шул ук вакытта аның җимерелүе, юкка чыгу символы да. Шуңадыр, Сөембикә образы Казан белән аерылгысыз бәйләнгән. Казан дигәч, күпләребез Сөембикә манарасын  күз алдына китерәбез бит. (Проекторда Казан кремле, Сөембикә манарасы рәсемнәре күренә)
Сөембикә образы инде менә ничә гасыр үзенең серлелеге, хатын-кыз буларак матурлыгы, ана булуы һәм Ватаныбыз тарихы белән бәйлелеге аркасында әдәбият һәм сәнгать вәкилләренең игьтибарын үзенә җәлеп итә. Сәнгатьтә Сөембикә образына мөрәҗәгать итү 20 нче гасыр ахыры – 21 нче гасыр башында аеруча күзгә күренә башлады. Моны илдә барган үзгәрешләр белән бәйләргә мөмкин, чөнки халыкның үзаңы уянды, без үзебезнең үткәнебез белән тирәнрәк кызыксына башладык. Ә моңарчы әлеге образга нәкъ менә рус рәссамнары игьтибар иткән. Мәсәлән, билгесез рәссамның 17 нче гасырда ясаган “Сөембикә ханбикә улы белән” дигән композициясе, рус рәссамы В.Худяковның үзе иң күренекле дип санаган картинасы һ.б.
Хәзерге заманда яшәүче һәм иҗат итүче рәссамнарның да Сөембикәгә карата булган кызыксынучанлыгы һич тә кимеми. Мисал итеп Илдар Әхмәровның “Сөембикә улы Үтәмешгәрәй белән” (1991) картинасын, Ә.Фәтхетдиновның “Сөембикә кабере”н (1997), Бакый Урманченың “Сөембикә”сен, Казахстан рәссамы Камил Муллашевның “Сөембикә ханбикә”сен (1997), Раушан Шәмсетдиновның “Үтәмешгәрәй хан һәм Сөембикә”сен (2005) һ.б. картиналарны  китерергә мөмкин. (Укытучы сөйләгәндә, әлеге картиналарның репродукцияләре проекторда күрсәтелә).
III. Яңа белем һәм күнекмәләр формалаштыру.

- Укучылар, ә менә безнең алда күренекле рәссам Фиринат Халиковның “Сөембикәнең Казан белән хушлашуы” дигән картинасының репродукциясе. Без бу дәрестә шушы картина буенча сочинение язарга әзерләнербез. Иң беренче эш итеп, без бергәләп план төзик:

1. Кереш өлеш. Кем ул Сөембикә?

Сез бу өлештә ниләр язарга уйлыйсыз?

а) Сөембикә кайда туган? Ул кем кызы? Ул ничек итеп Казан ханбикәсе булган? (Һәр сорауга җаваплар тыңлана)

б) Рәссам Ф.Халиков турында кыскача мәгълүмат. Картинаның язылу тарихы.
Укучы чыгышы: Татарстанның атказанган сәнгать эшлеклесе Фиринат Халиковның әти-әнисе Балтач якларыннан. Ул үзе 1957 елның 28 августында Украинаның Донецк шәһәрендә туган. Матурлыкны күрә һәм сурәтли белә торган егет Киров шәһәрендә бертуган Васнецовлар исемендәге сәнгать училищесында белем ала. Тарихи Ватанына 90 нчы елларда кайта. Ул бик яратып табигать күренешләрен сурәтли, философик темаларга да мөрәҗәгать итә. Ә менә 20 еллап вакытын ул халкыбызның данлы һәм фаҗигале тарихын өйрәнүгә һәм шул чорны сурәтләүгә багышлый. 1995 нче елдан башлап, рәссам “Мәңгелек Казан” дип исемләнгән картиналар сериясе яза. Әлеге эшне башкарып чыгу өчен аңа бик күп кулъязмалар укырга, борынгы рәссамнарның гравюраларын, археолог һәм архитекторларның хезмәтләрен өйрәнергә туры килә. “Сөембикәнең Казан белән хушлашуы” дигән картинасын да ул классик реалистик сәнгать закончалыкларына таянып, иҗат иткән. Шушы хезмәтләре өчен рәссам Фиринат Халиков 2006 нчы елда Г.Тукай исемендәге Дәүләт бүләгенә лаек була.
2. Төп өлеш. Картинада ниләр сурәтләнгән?

а) Арткы планда ниләр күрәбез?
Җаваплар: Караңгы – соры күк йөзе, еракта Идел елгасы, Кремль стеналары күренә, димәк, бу – Казан чите. Бик күп халык җыелган, күпләр елый, дога укыйлар. Кызыксынып карап торучылар да бар.
Укытучы: Алгы планда рәссам кемнәрне сурәтләгән?

Җаваплар: Алгы планда – җигүле ат. Аның арбасына кыйммәтле келәм җәелгән, келәмдә, баласын кочаклап, Сөембикә утыра. Тирә-ягында кораллы солдатлар.

Укытучы: Укучылар, ни өчен картина “Сөембикәнең Казан белән хушлашуы” дип атала? Ул кая барырга җыенган?
Җаваплар: 1552 нче елның көзендә Явыз Иван, үзенең гаскәре белән килеп, Казан ханлыгын җимерә. Татарлар үз җирләре өчен бар көчләрен биреп сугышсалар да, җиңеләләр. Урыслар Казан ханбикәсе булган Сөембикәне, кечкенә улы Үтәмешгәрәй белән бергә, Мәскәүгә алып китәләр. Ханбикәнең китәсен белгән халык, шәһәр читенә җыелып, аны озатып кала. Бик күпләр яшь ханбикә өчен борчылып, аңа чит җирләрдә хәерле тормыш теләп, догалар укып кала. Тик, кызганычка каршы, Мәскәүдә аны бәхетле тормыш көтми. Явыз Иван аны җаны теләмәгән кешегә кияүгә бирә, ә улын, тартып алып, чукындыралар һәм Александр исеме бирәләр. Ул 22 яшендә үлеп китә һәм урыс патшалары күмелә торган урында җирләнә. Тик Казан белән хушлашучы Сөембикә бу турыда белми әле, ул чын күңеленнән монда калган халкына бәхет һәм тынычлык теләп, баласын кочаклап, арбада утыра.
Укытучы: Әлеге рәсемгә карагач, сезнең күңелегезгә нинди уйлар килә?

Җаваплар: Сөембикәнең йөзе бик борчулы, кайгылы. Мин аны бик кызганам.

– Аның ире дә үлгән, янында якларлык туганнары да юк. Ул үзен алда ни көткәнен дә белми.

– Ә минем Казан халкына бераз ачуым да килә. Алар үз ханбикәләрен урысларга биреп җибәрәләр.

– Ә минем хәтеремә “Сөембикә” бәете килә. Хәтерлисезме, без бу бәет белән 8 нче класста укыганда ук танышкан идек? Аны бит ханбикә исеменнән халык чыгарган (Бәеттән өзекләр уку).

Укытучы: Димәк, сез төп өлештә картинада сурәтләнгән вакыйгалар турында язачаксыз.
3. Йомгаклау. Сөембикә исеме – мәңгелек.

Укытучы: Укучылар, йомгаклау өлешендә сез Сөембикә турында үзегезнең шәхси фикерләрегезне яза аласыз. Бигрәк тә Сөембикә белән горурлануыбыз, аның исемен мәңгеләштерү йөзеннән эшләнгән эшләр турында да язарга мөмкин. Бу турыда сез ниләр беләсез?

Җаваплар:
· Бик күп санлы картиналар белән беррәттән, әдәбиятта Сөембикәгә багышланган әсәрләр бик күп язылды. Аларның барысын да диярлек яңа гына чыккан “Сөембикә ханбикә” җыентыгында күрергә мөмкин.

· Хатын-кызлар өчен чыга торган журнал да “Сөембикә” дип атала.
· Татар халкының күренекле хатын-кызларына әлеге журнал “Сөембикә беләзеге” бирә.(Рәсемен күрсәтү, лауреатларның исемнәрен атау).
· Скульптор Рада Нигъмәтуллина, Сөембикәгә багышлап, һәйкәл проекты эшләгән. (Рәсемен карау, фикер алышу).

· Төрки халыкларның сәләтле балаларын җыеп, “Сөембикә варислары” дигән сәнгать фестивале уздырыла. (Бу турыда язылган газета-журнал материаллары белән таныштыру)
Укытучы: Җавапларыгыз өчен рәхмәт, укучылар. Халкыбыз үзенең батыр кызын онытмый. Без аның белән хаклы рәвештә горурлана алабыз.

IV. Өйгә эш: сочинениене язып бетерергә.

V. Дәресне йомгаклау

